
SANTIAGO DE COVELO
Comunidade titular: Parroquia de Santiago de Covelo (Covelo)
Forma xurídica: MVMC
Superficie: 648 ha
N.º de comuneiras/os: 55 (4 mulleres, 51 homes)
N.º mulleres no órgano de goberno: 0

Bidueiral rexenerado 
no río do Souto

      
As Caldiñas, no río da Ponte Piñeiros

Síntese histórica

O couto ou xurisdición de Co-
velo, cuxo señorío estaba en 
mans da Casa de Amarante, 
abarcaba varias parroquias, 
incluíndo a de Santiago de 
Covelo, onde tiña a súa ca-
beceira. Tanto no testamento 
de Dona Aldonza de Souto-
maior, de 1566, como nunha 
toma de posesión de 1618 faise 
referencia aos montes como 
parte integrante dos derei-
tos xurisdicionais do señorío, 
que tería polo tanto o domi-
nio directo sobre os mesmos, 
mentres que nas comunidades 
veciñais mantiñan o dominio 
útil. Durante os séculos XVI, 
XVII e XVIII foron abundantes 
os preitos entre lugares polos 
aproveitamentos dos montes 
abertos, destacando unha 

concordia de 1671 relativa aos 
montes de Santiago de Covelo.

Logo da usurpación por parte 
do municipio e do Patrimonio 
Forestal do Estado, que in-
terrompeu o aproveitamento 
agrosilvopastoral, o monte de 
Covelo é clasificado como ve-
ciñal en man común en 1979. A 
xestión pública deixou un mon-
te dominado polas plantacións 
forestais de piñeiro (sobre 
todo Pinus sylvestris), aínda 
que a cría de gando en exten-
sivo continuou tendo grande 
importancia. Na última déca-
da, o territorio da comunida-
de ten estado repetidamente 
ameazado con proxectos de 
parques eólicos e as súas liñas 
de evacuación.

Lobo ibérico (Canis 
lupus signatus)  
en Fontefría

Toupa de río (Galemys 
pyrenaicus) [D. Pérez]

Brións de Sphagnum 
spp. nunha turbeira  
(C. Fischer)

CONTEXTO
Situación

O monte veciñal encóntrase en-
tre as serras do Suído, Faro de 
Avión e Paradanta, abranguendo 
a parte sur do macizo de Fonte-
fría. O monte sitúase principal-
mente ao leste dos 11 núcleos 
de poboación que conforman 
a parroquia, atravesado polos 
ríos de Toxedos, Ponte Piñeiros e 
Coveliño ou do Souto, tributarios 
do río Tea. Nos Altos de Fontefría 
varias brañas (Chan de Lodoso, 
Lameiro da Verea, Porta do Boi 
e Chan da Lagoa) alimentan este 
sistema fluvial.



VALORES DE  
CONSERVACIÓN
Entre as zonas húmidas presen-
tes no territorio veciñal desta-
can as Brañas da Porta do Boi, 
un tremedal oligotrófico (7140) 
que ocupa na actualidade unha 
extensión de 2,3 hectáreas e 
que ten especial importancia 
na regulación do ciclo da auga 
para as traídas veciñais. Local-
mente coñecidos como “porcas 
preñas”, este tipo de turbeiras 
caracterízanse pola presenza 
de abombamentos de brións 
de Sphagnum spp., respon-
sábeis da retención da auga, e 
por especies como a orquídea 
maculada (Dactylorriza ma-
culata) ou a orballiña (Drosera 
rotundifolia). Outras turbeiras 
de características similares son 
a Braña da Rega de Coallos 
(contigua á anterior) e a Braña 
da Chan de Lodoso, todas elas 
incluídas no Inventario de Zonas 
Húmidas da Galiza. A existencia 
de pasteiros e cría de gando en 
semiliberdade nas zonas conti-
guas xoga un importante papel 
na conservación destes hábi-
tats, así como dos queirogais 
húmidos (4020*) presentes en 
distintas zonas do monte.

Estas brañas alimentan o río da 
Ponte Piñeiros que, xunto con 
outros pequenos regos, ver-
tebra o territorio comunitario 
presentando bosques aluviais 
(91E0*). Entre as especies aso- Cabalos bravos no monte 

Fontefría, á esquerda o Montouto

ciadas encóntrase a ra parda 
(Rana iberica) e a píntega rabi-
longa (Chioglossa lusitanica). 
Tamén existen amplas zonas 
de carballeiras (9230) ben con-
servadas. Entre a fauna cabe 
salientar a presenza do lobo 
(Canis lupus signatus), do 
corzo (Capreolus capreolus), 
do porco bravo (Sus scrofa), 
da tartaraña cincenta (Circus 
pygargus) e das toupeiras de 
auga (Galemys pyrenaicus), 
ademais de contar nos piñeirais 
de Fontefría cunha das poucas 
poboacións reprodutoras de 
bicotorto común (Loxia curvi-
rostra) da Galiza.

Entre o patrimonio cultural 
presente no territorio veciñal 
inclúese o castro de Covelo, o 
asentamento romano de Coto 
Grande e os túmulos megalíticos 
da necrópole de Porto do Boi e 
da mámoa da Rega dos Coallos, 
cuxa catalogación foi promovida 
pola propia comunidade a partir 
dunha prospección arqueolóxi-
ca, así como varios petróglifos e 
cruces de termo, incluíndo os do 
Couto de Coallos, asociada na 
tradición oral con propiedades 
máxicas contra o ‘ollomao’ (mal 
de ollo). Destacan ademais  un 
importante patrimonio etnográ-
fico de muíños, canles de rega e 
pontellas, así como varias corre-
doiras tradicionais, algunhas em-
pedradas e en excelente estado 
de conservación.



BOAS PRÁCTICAS
Protección das turbeiras

A pesar da súa importancia 
ecosistémica, as turbeiras das 
Brañas da Porta do Boi estaban 
a sufrir un proceso de degra-
dación, sobre todo pola falta 
de coñecemento local sobre a 
súa importancia, por exemplo, 
pola circulación de vehículos a 
motor. A comunidade optou por 
concienciar a poboación sobre 
o papel destes hábitats, instalou 
paneis informativos e peches en 
zonas de paso. Tamén facilitou 
o seu estudo e investigación, o 
que levou á emisión en 2022 dun 
informe elaborado pola Universi-
dade de Santiago de Composte-
la que deu lugar á súa inclusión 
no Inventario de Zonas Húmidas 
da Galiza.

Acordos e restricións  
cinexéticas

A caza é unha actividade tra-
dicional arraigada na zona, 
estando cedidos os dereitos ci-
nexéticos dos territorios comu-
nitarios á sociedade de caza “A 
Covelense”. A comunidade op-
tou por iniciar unha negociación 
coa sociedade que permitise 
compatibilizar esta actividade 
cos obxectivos de conservación 
do territorio. Froito dese diálo-
go asinouse un acordo entre as 
partes que estableceu restri-
cións cinexéticas máis alá das 
xa establecidas pola normativa 
vixente, incluíndo a prohibición 
total da caza de corzos (Ca-
preolus capreolus), de modo 
que se facilitase a recuperación 
da especie na zona. Ademais, a 
comunidade tamén apostou por 
medidas para mellorar a convi-
vencia entre as poboacións de 
lobo (Canis lupus signatus) e o 
manexo de gando en réxime de 
semiliberdade.

Eliminación de eucaliptais e 
consolidación de masas de 
frondosas

Das case 700 hectáreas do terri-
torio comunitario, a metade cor-
respóndense con masas arbó-
reas compostas por plantacións 
de piñeiro, bosques de ribeira e 
pequenos bosques autóctonos 

incipientes de rexeneración 
natural, mentres que a outra 
metade presenta matogueira 
e pasteiros.

A comunidade eliminou a 
totalidade do eucalipto (Eu-
calyptus globulus) presen-
te no monte, substituíndoo 
por bidueiros, e mantén un 
exhaustivo programa de coi-
dado e rexeneración do bos-
que autóctono nas vagoadas 
e arredor dos ríos, facilitan-
do a rexeneración natural e 
plantando outras especies 
autóctonas para diversificar 
e aumentar a diversidade das 
masas de frondosas.

Conservación e divulgación 
do patrimonio natural e 
cultural

En 2008 a comunidade enco-
mendoulle a un arqueólogo 
a elaboración dun “Plan de 
usos e rendibilización do patri-
monio cultural”, que implicou 
unha prospección arqueo-
lóxica sistemática de todo o 
monte. Esta investigación fixo 
posíbel a catalogación de va-
rias mámoas, petróglifos, un 

Panel interpretativo na turbeira da Chan de Lodoso

Muíño do Cubo na Portagrela

Plantación de bidueiros no monte de Coveliño sobre antigo eucaliptal

castro e até un asentamento 
romano. Tamén se realizou un 
levantamento do extenso pa-
trimonio etnográfico existen-
te no monte, incluíndo cruces 
de pedra, petos de ánimas, 
gravados de termo, pontellas, 
muíños, pozas de regadío, etc.

Para a posta en valor des-
te patrimonio, a comunida-
de asumiu a restauración de 
varios muíños e da contorna 
do castro de Covelo coa súa 
cruz e petróglifo. A práctica 
totalidade dos elementos do 
patrimonio cultural foron si-
nalizados e integrados no ro-
teiro circular de sendeirismo 
da “Corredoira da Pedra do 
Lobo”, con case 10 km, acon-
dicionado pola comunidade 
con fondos do programa Lea-
der. O roteiro permite coñecer 
cada un dos hábitats naturais 
presentes no territorio veciñal 
e os distintos usos e aprovei-
tamentos tradicionais.

Pasteiro e sendeiro 
na Lucenza

O papel dos grandes 
herbívoros

A presenza de grandes herví-
boros, tanto salvaxes (como 
o corzo) como semisalvaxes 
(como os garranos) teñen 
unha enorme importancia eco-
sistémica, non apenas para o 
control da biomasa e preven-
ción de incendios, mais tamén 
para a recuperación e conser-
vación de determinados hábi-
tats (como as turbeiras) que 
se degradarían na ausencia 
destes animais. Os diferentes 
herbívoros realizan un papel 
complementario e numero-
sos estudos demostran que a 
combinación de especies con 
requirimentos e dietas comple-
mentarias favorecen a rexene-
ración e a biodiversidade. 

Os grandes peches perime-
trais ou os peches virtuais para 
a xestión de gando en exten-
sivo ou rexime de (semi-)liber-
dade poden ser un bo xeito 
de recrear condicións similares 
ás xeradas por grandes herbí-
voros salvaxes sempre que a 
carga sexa adecuada

